
	Ліберальны лагер у Віленскай, Віцебскай, Гродзенскай, Магілёўскай і Мінскай губернях у пачатку ХХ ст. складаўся з прадстаўнікоў розных нацыянальных, сацыяльных і прафесійных груп:
· польскія і апалячаныя памешчыкі, незадаволеныя абмежаваннямі, уведзенымі расійскімі ўладамі пасля паўстання 1863-1864 гг.;
· частка яўрэйскага насельніцтва, якая імкнулася да ліквідацыі “мяжы аселасці”, адхіленыя ад выбараў у гарадскія думы і інш.;
· чыноўнікі, выкладчыкі, народныя настаўнікі і інш.;
Сярод іх былі палякі, яўрэі, літоўцы, немцы, вялікарусы, беларусы і інш. 
З пачатку 1905 г. у Расійскай Імперыі ўзмацніўся палітычны крызіс. Імператар Мікалай І быў вымушаны пайсці на некаторыя ўступкі. Адбылося значнае палявянне друку. Нават газета “Виленский вестник”, якая звычайна займала праурадавыя пазіцыі пачала змяшчаць перадрукоўкі карэспандэнцый з ліберальных газет [1, с. 37].
	6 жніўня 1905 г. быў падпісаны ўказ аб стварэнні заканадаўчага народнага прадстаўніцтва – Дзяржаўнай думы. Адначасова быў зацверджаны і выбарчы закон. Кансалідацыя ліберальных груп узмацняецца пасля выдання Маніфеста ад  17 кастрычніка 1905 г. шляхам утварэння Канстытуцыйна-дэмакратычнай партыі кадэты і “Саюза 17 кастрычніка”. Групы кадэтаў і акцябрыстаў былі заснаваны і ў беларускіх гарадах.
	Сваю выбарчую кампанію акцябрысты пачалі ў лістападзе 1905 г., калі па іх ініцыятыве ў Пецярбурзе быў створаны “Аб’яднаны камітэт памяркоўных партый. Галоўная стаўка у перадвыбарчай агітацыі ўскладалася на друк. Усяго ў 1906 г. акцябрысты выдавалі звыш 50 газет на рускай, нямецкай і латышскай мовах. Партыяй было распаўсюджана больш 80 найменняў брашур мільённымі тыражамі [2]. Частка іх дасылаліся ў Магілеўскі, Гомельскі і Віцебскі адзелы “Саюза 17 кастрычніка”. Найбольш уплывовым у заходніх губернях быў Мінскі аддзел. У яго склад уваходзілі нават прадстаўнікі праваслаўнага духавенства.
Усяго на тэрыторыі Беларусі колькасць членаў партыі на мяжы 1906-1907 гг. дасягала 28 тысяч чалавек, у той час, як актыўнай палітычнай дзейнасцю займалася, не больш 5 тысяч [1, с. 127]. Акцябрысты імкнуліся да умацавання устояў самадзяржаўя і рускай прысутнасці ў краі, і рашуча асуджалі прэтэнзіі палякаў на беларускія землі. Планы мерапрыемстваў па умацаванню пазіцый дзяржаўнай улады і праваслаўнай царквы і аслабленню польскага ўлыву паслядоўна асвятляў рэдактар галоўнага друкаванага органа мясцовых акцябрыстаў газеты “Минское слово” Д.В. Скрынчанка. Выпускнік Казанскай духоўнай акадэміі ён адначасова быў рэдактарам “Минских епархиальных ведомостей”. Беларусаў  акцябрысты адносілі да вялікарускай народнасці.
Абарону рускіх  інтарэсаў на ўскраінах ставіла перад сабой “Северо-западное Вече” створанае ў Вільні ў канцы 1905 г. Манархічная арганізацыя (кіраўнік Ф.А Кудрынскі) лічыла неабходным выхоўваць у мясцовага насельніцтва развіццё  рускай грамадзянскай самастойнасці, садзейнічаць пашырэнню адукацыі шляхам арганізацыі розных курсаў, бібліятэк, адкрыццю школ і навуковых выданняў. Орган друку СЗРВ – газета “Белая Русь”.
У пачатку 1906 г. з апазіцыйных ЦК “Саюза 17 кастрычніка” прадстаўнікоў аддзелаў Вільні, Варшавы, Рыгі і інш., быў утвораны “Рускі ускраінны саюз” (РУС). Органам друку саюзнікаў стала газета “Окраины России” [3, с. 82]. Выдавалася ў Санкт-Пецярбургу (1906-1912 гг.). Выдавец О. Кулакоўскі, рэдактар – П. Бывалькевіч. Газета разгарнула агітацыю супраць палякаў, каталіцкага касцела і яўрэяў. Рэзкім нападкам падвяргаліся беларускі нацыянальны рух і газета “Наша ніва” [3, с. 82].
У кастрычніку 1905 г. адбыўся ўстаноўчы з’езд Канстытуцыйна-дэмакратычнай партыі (кадэты). На другім з’ездзе ў студзені 1906 г. адбылося канчатковае канстытуіраванне партыі. Галоўным яе лідэрам, тэарэтыкам і стратэгам, з’яўляўся гісторык П.М. Мілюкоў. У 1905 – 1906 гг. арганізацыі кадэтаў існавалі ў Магілёве, Гомелі, Пінску і ў Віцебскай губерні. У студзені 1906 г. выйшаў першы нумар кадэцкай газеты “Могилевский голос”. У перадавым артыкуле паведамлялася, што газета ставіць сваёй мэтай “пасільнае служэнне”усеагульнай палітычнай свабодзе, усеагульнаму раўнапраўю і паўнапраўю і эканамічным інтарэсам працоўных мас насельніцтва [4]. Былі надрукаваны асноўныя палажэнні кадэцкай праграмы. Палітычную сітуацыю ў Віцебскай губерні аналізавала газета “Витебская жизнь” (орган мясцовага адзела Канстытуцыйна-дэмакратычнай партыі) [3, с. 37]. Дзейнасць гродзенскіх кадэтаў адлюстроўвалася ў “Вестнике народной свободы”. 
Пасля 3 чэрвеня 1907 г. пазіцыі і настроі ліберальных колаў характарызавала газета “Окраина”. Першы нумар выйшаў 30 чэрвеня 1907 г. Разам з іншымі ліберальнымі выданнямі (газеты “Минский курьер”, “Северо-западный голос”, “Речь” і інш.) яны падвяргаліся нападкам з боку РУС і правых газет (“Новое время”, “Могилевский вестник”, “Губернские ведомости”, “Окраины России”, часопіс “Крестьянин”). 
Лідэры крайне правых пад лозунгам “Адзінай, непадзельнай Расіі” патрабавалі русіфікацыі заходніх губерняў [3, с. 124-125].
Да пачатку 1906 г. паглыбілася дыферэнцыяцыя сярод палітычна актыўнай часткі польскага насельніцтва Беларусі і Літвы. 7 лютага 1906 г. на Устаноўчым сходзе ў Вільні было абвешчана стварэнне Канстытуцыйна-каталіцкай партыі Літвы і Беларусі. Яе арганізатарам і кіраўніком з’яўляўся віленскі барон Э.Ю. Роп. Практычна ён пачаў выдаваць тры газеты “Навіны віленьске”, “Пшыяцель люду”, “Таварыш працы” [5]. Канчатковы варыянт праграмы утрымліваў патрабаванне абласнога самакіравання для Беларусі, Літвы, аўтаноміі з заканадаўчым сеймам для Польшчы [6, с. 122]. 
За канстытуцыйную манархію, галоснасць і перабудову састарэлых адносін у сацыяльнай і эканамічнай сферах выступалі прагрэсісты. Як партыя яны існавалі ў 1911-1914 гг. Друкаваны орган – газета “Утро России”. Лідэры партыі А.І. Канавалаў, П.А. Гейдэн і інш. Ставілі мэтай стварэнне адзінага лагера пад дэвізам “Барацьба за правядзенне ў жыццё палажэнняў Маніфеста ад 17 кастрычніка 1905  г.”, выступалі за палітычную і грамадзянскую роўнасць усіх народаў імперыі. Прагрэсісты дзейнічалі ў Мінску, Брэст-Літоўску і Гродна.
У 1908 г. у Вільні ад манархічнай арганізацыі “Крестьянин” адгалінавалася “Белорусское общество” і схілілася ў бок ліберальнага дэмакратызму. Лідэры – Л.М. Саланевіч, П.В. Каранкевіч. У сваіх друкаваных органах-газетах “Белорусская жизнь”, “Белорусский вестник”, “Северо-Западная жизнь” яны прапагандавалі “развіццё ў беларускага народа самасвядомасці на аснове рускай дзяржаўнасці”. “Белорусское общество” працягвала стаяць на пазіцыях заходнерусізму.
Такім чынам, ліберальны рух у Беларусі ў акрэслены намі перыяд прадстаўлялі ў першую чаргу кадэты і іх органы друку. Штодзённая газета “Речь” была рупарам партыі. Каля 70 мясцовых газет прытрымліваліся кадэцкай арыентацыі. У Беларусі галоўнымі газетамі акцябрысцкага накірунку былі: “Минская речь”, “Минское слово”, “Голос Москвы”. Лібералы выступалі за магутную заканадаўчую, выканаўчую і судовую ўладу, за іх збалансаванасць. У пачатку ХХ ст. яны адважыліся на стварэнне паўлегальных друкаваных органаў, аказвалі дапамогу рэвалюцыйным партыям. Але не дапускалі самой рэвалюцыі і дабіваліся рэфармавання краіны зверху.

